
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
 


শেষ রাত্রি







অর্জ্জুন ও চিত্রাঙ্গদা






চিত্রাঙ্গদা




প্রভু, মিটিয়াছে সাধ? এই সুললিত

সুগঠিত নবনী-কোমল সৌন্দর্য্যের

যত গন্ধ যত মধু ছিল, সকলি কি

করিয়াছ পান! আর কিছু বাকি আছে?

আর কিছু চাও? আমার যা কিছু ছিল

সব হয়ে গেছে শেষ?—হয় নাই প্রভু!

ভালাে হােক, মন্দ হােক, আরাে কিছু বাকি

আছে, সে আজিকে দিব।

    প্রিয়তম, ভালাে

লেগেছিল বলে’ করেছিনু নিবেদন

এ সৌন্দর্য-পুষ্পরাশি চরণকমলে—

নন্দনকানন হ’তে তুলে' নিয়ে এসে

বহু সাধনায়। যদি সাঙ্গ হ’ল পূজা

তবে আজ্ঞা কর প্রভু, নির্ম্মাল্যের ডালি

ফেলে দিই মন্দির বাহিরে। এইবার

প্রসন্ন নয়নে চাও সেবিকার পানে।

যে ফুলে করেছি পূজা, নহি আমি কভু

